
	వ॥	
అంత పుష్పదంతభృంగిరీటఘంటాకర్ణమహాకర్ణవిభోగవీరళంకరవీరభద్రరుద్రగణా

ధినాథు లొండొరులం గడవ నుద్రేకించి.

	మ॥	
హరి మర్దింతుమొ బ్రహ్మఁ బట్టుదుమొ యింద్రాదృష్టదిక్పాలురం

బరిమారన్ వధియింతుమో త్రిదశులన్ భంజింతుమో లోకసం

హరణం బిప్పుడు చేయనెత్తుదుమొ విశ్వాధీశ్వరుం డీశుఁ డె

వ్వరి పై నల్గెనొ చూడుఁ డంచుఁ బ్రమథవ్రాతంబు రౌద్రాకృతిన్.

	వ॥	
సంక్షోభించి విరూపాక్షుండు దక్షు నాక్షేపించు టెఱింగి పొంగుచు నతిరభసం

బునం బరమేశ్వరుముందఱికి వచ్చి మహాబ్రహ్మప్రళయవ్యవసాయంబునకు నురుత

రాఘాతసంప్లవోపక్రమంబునకు ననేకబ్రహ్మాండఖండనిఖండనవ్యాపారంబునకు

నే మేమ చాలుడు మను చున్నగణంబులందు గణముఖ్యులు దలతల మని వెడలి

విగర్వించి.

	చ॥	
జలజభవాండ మంతయును జర్ఝరితం బగుచుండ వ్రచ్చి మున్

గులగిరు లుర్విమీఁద వడిఁ గూలఁగఁ ద్రోచి జగంబు లబ్ధులం

గలిపి మహాబ్ధు లన్నియును గంజభవాండము మేర కక్కడన్

వెలువడఁ జల్లి రౌద్రగతి విశ్వము నిప్పుడ సంహరించెదన్.

	క॥	
పంకజనాభాద్యమలఁ । బొంకం బఱఁ బట్టి తెత్తు భూరిబలమునం

గింక జగంబుల మ్రింగుదు । శంకర యేఁ గలుగ నీకుఁ జనునే యలుగన్.

	గీ॥	
ఎలుక మీఁదికోపమున ని ల్లేర్చునట్లు । దక్షుపై నల్గి జగ మెల్ల నీక్షణంబ

సంహరింపంగఁ దలఁచుట సన్నె వానిఁ । బట్టి తెచ్చెద వడి నన్నుఁ బనుపు దేవ.

	వ॥	
అని యనేకప్రకారంబులం బ్రత్యేకంబ పలుకు చున్నగణాధిపతుల వారించి

గణాధీశ్వరుండు పరమేశ్వరున కభిముఖుండై ప్రళయకాలనీలఘనాఘనంబునుం

బోలె మహాధ్వని గర్జిల్లుచు.



	 193







	ఉత్సా॥	
బలిమిఁ బట్ట కలిగి పాశుపతము దొడుగ నేఁటి క

గ్గలిక ములుక కాయ కెత్తుగల్లు గొనఁగ నేల ము

న్నెలుక వేఁట కుఱుమతిండి యేల నీకు నలుగఁగాఁ

దలము గలదె నన్నుఁ బనుపు దక్షుఁ బట్టి తెచ్చెదన్.

